
24 bishii Sebteembar 2025, waxa dareenka qaranka gilgilay laba muuqaal oo aad ugu 
faafay baraha bulshada, kuwaas oo muujinaya booliska Soomaaliya oo si arxan darro 
ah u garaacaya oday waayeel ah iyo qof dumar ah oo diiday in xoog looga raro dhul 
ay ka deggenaayeen xaafadda Siiney ee magaalada Muqdisho. Dhacdadan 
dhabannahaysta noqotay waxa ay islamarkiiba isu beddeshay xiisad siyaasadeed 
kadib markii ay goobtaas gaadheen qaar ka mid ah hogaamiyeyaasha sarsare ee 
Madasha Samatabixinta Soomaaliya – oo ah isbahaysiga ugu weyn ee mucaaradka ku 
ah dowladda – si ay taageero ugu muujiyaan dadkii deegaankooda laga barakiciyay, 
halkaas oo uu ka dhashay isku dhac dhiig ku daatay oo dhex maray ciidamada 
booliska iyo ilaalada mucaaradka.

Tallaabadan ugu danbaysay ayaa timi xilli ay soo dhowdahay dhammaadkii muddo-
xilkeedka madaxweyne Xasan Sh. Maxamuud, iyada oo aan weli la isla meeldhigin 
arrimaha doorashada. Maxaxweynaha ayaa ku adkaysanaya inuu qabanayo doorasho 
qof iyo cod ah, oo uu arko guul dimiquraadiyeed. Dhinaca kale, mucaaradku waxa 
ay madaxweynaha ku eedeyeen in uu ka dhiganayo gabbaad uu muddo-xilkeedkiisa 
ku korodhsado, waxaanay ku doodeen in doorashada dadban oo wadar-ogol ah oo 
keli ahi ku habboon tahay xaaladda dalka marka loo fiiriyo culaysyada amni, kuwa 
farsamo iyo kuwa dhaqaale ee hadda jira.

Meertadii Caanka ahayd – oo soo Rogaalcelisay

Loollanka iyo murannada siyaasaddu waa kuwo Soomaaliya ku soo noqnoqda 
xilliyada kalaguurka. Markasta madaxweynaha joogaa waxa uu isku dayaa in 
uu waxkabeddel ku sameeyo sharciga si uu u helo fursad muddo korodhsi; 
mucaaradkuna waxa ay u midoobaan si ay uga hor yimaaddaan. Madaxweyne Xasan 
Shiikh, ayaa muddo-xilkeedkiisan labaadna cagta saarey jidkaas la isla yaqaanney. 

Bishii Maarso, 2024, Baarlamaanka Soomaaliya oo waxkabeddel ballaaran ku 
sameeyay dastuurka ayaa ansixiyey qaadashada nidaam doorasho oo qof iyo cod ah, 
iyaga oo xisbiyada qaranka ku soo koobay seddex keliya, islamarkaana ballaadhiyay 
awooddaha madaxweynaha. Laba ka mid todobada dawlad gobolleed ee xubnaha 
ka ah Fadaraalka ayaa diiday waxbeddelkaas, waxaana go’aan kaas la mid ah qaatay 
Madasha Samatabixinta Soomaaliya (MSS) iyo siyaasiyiin madaxbannaan oo uu ku 
jiro madaxweyne hore Maxamed Cabdillahi Farmaajo.

25 Agoosto 2025, waxa uu madaxweynuhu isku dayay in uu kala qaybiyo mucaaradka, 
isaga oo heshiis la saxeexday koox ka go’day MSS. Heshiiskaas oo daarnaa in ay 
dadweynuhu u codeeyaan xildhibaannada Golaha Shacabka, kadibna ay iyagu 
(baarlamaanku) u sii codeeyaan madaxweynaha. Puntland, Jubbaland iyo MSS ayaa si 
cad u qaaddacay nidaamkan, iyaga oo ku adkeystay in dowladda fadaraalku u noqoto 
nidaamkii doorashooyinka iyo dastuurkii ku yimid wada-ogolka.

Lafagurkayagii aannu samaynay bishii Agoosto, waxa aannu ku sheegnay in xaaladda 
nugul ee ay dawladnimada Soomaaliya ku jirto darteed ay dantu ku jirto u noqoshada 
dastuurka kumeelgaadhka 2012 iyo in wax kabeddel kastaa ku yimaaddo si wada-ogol 
ah. Taas lidkeeda, waxa uu madaxweynuhu ku adkaystay go’aankiisii hore. Hadalkii 
uu 25 Sebteenber ka jeediyay Shirweynaha Golaha Qaramada Midoobey, waxa uu 
ku soo celiyay in ay ka go’an tahay doorasho qof iyo cod ahi. Waraysi uu  laba cisho 
ka hor siiyay laanta BBC ee Af Soomaliga, waxa uu ku sheegay in Koomiishanka 
doorashooyinka, oo ah mid uu isagu magacaabay, uu go’aamin karo jadwalka 
doorashada iyo haddii dib u dhigis loo baahdo. Farriinta ayaa si baahsan loogu qaatey 
tilmaanta ugu weyn ee ah in madaxweynuhu doonayo muddo-korodhsi.

Sidaas daraadeed, israsaaseyntii ka dhacay xaafada Siinay 24 Sebteenber, ayaa u’eg 
isku-dhacyadii halista ahaa ee Muqdisho ka dhacay bishii Abriil 2021, xilligaas oo 
uu Madaxweyne Farmaajo xoog u isticmaalay garabka mucaarad ah oo uu ka mid 
ahaa madaxweynaha hadda. Xilligaas, Xasan Shiikh waxa uu ka digay ‘siyaasadaynta 
amniga’ oo uu xilkasnimada darro ku tilmaamay. Digniintaas halisteedu waa mid weli 
taagan, laakiin waa xujo hortaalla kii ka digayay oo maamulkiisu hadda ku dhaqmayo. 

Dhulboob, Barakicin, iyo Kalsoonida Dadweyne ee sii Shiiqeysa

Marka laga yimaaddo khilaafaadka doorashooyinka, waxa dadweynaha ka sii 
cadhaysiiyay ismaandhaafka la xidhiidha iibinta dhulka dowladda. Tan iyo 2024, waxa 
ay dadka reer Muqdisho la kulmayeen dad xoog lagaga rarayo dhul dowladeed oo 
ay deegaamaysteen, iyada oo si mugdi ah loogu wareejinayo ganacsato laga iibiyay. 
Hantida dowladda ee la sheegay in la iibiyay waxa ku jira aasaar taariikheed iyo goobo 
xasaasi ah oo ay ka mid yihiin Xarunta Jaamacadda Ummadda, Xarunta Dabdamiska 
iyo Xarunta Teleefishinka Qaranka. Xataa maydadkii ayaa xabaalaha laga soo saaray. 
Falka noocan ah waxa canbaareeyay haldoorka bulshada rayidka ah iyo in ka badan 
90 xubnood oo ka tirsan baarlamaanka Soomaaliya, kuwaas oo ku tilmaamay dastuur 
jabin iyo musuqmaasuq. 

Kacdoonnadan ayaa sii xoogaystay kadib markii ay madaxweynayaal hore, 
Cabdiqaasim Salaad Xasan, Shariif Shiikh Axmed iyo Maxamed Cabdillaahi Farmaajo, 
soo saareen warmurtiyeed naadir ah oo ay u shaaciyeen si wadajir ah, kaas oo ay ku 
sheegeen in la iska indhatiray ku dhaqanka sharciga iyo ilaalinta hantida dadweynaha.

Soomaali badan ayaa qabta in dhulka dowlada ee la iibiyo xilliyada ay jiraan xaaladaha 
bini-aadantinimadu, ay sii xoojiso aragtiyaha ah in tiro yar oo dabaqad sare ah loogu 
daneynayo si dhibaato ku ah dadka intiisii kale, taasina waxa ay sii wiiqdaa kalsoonida 
lagu qabo dowladnimada.

Kor u Kaca Halisaha 

Wasiirka Amniga Gudaha Cabdillaahi Ismaaciil Fartaag oo ay weheliyaan Duqa 
Muqdisho iyo   Taliyaha Ciidanka Booliska Qaranka ayaa 25 Sebteenber mar 
kale sheegay in aanay dowladda faderaalka iyo haayadaheeda amnigu marnaba 
ogolaan doonin in ay mucaaradku qabtaan wax mudaharaad ah-haddii aanay u 
haysan ogolaansho sharci ah. Mudaharaadka, waxa si cad u ogolaanaya dastuurka 
kumeelgaadhka, isaga oo aan ku xidhin ogolaansho laga soo qaato haayadaha 
dowladda.  Fartaag ayaa sida oo kale soo xigtay xeerarka dowladda ee mamnoocaya 
in hub culus lagu isticmaalo Muqdisho gudaheeda. Raysalwasaare Xamse ayaa uga 
sii daray, markii uu isku-dhacyadii Wardhiigley ku tilmaamay “afgambi lagula kacay 
dastuurka”, isaga oo ciidamada amniga ku amray in ay ka hortagaan “fal danbiyeedyada” 
islamarkaana difaacaan muwaadiniinta. Golaha Samatabixinta Soomaaliya, oo ka 
falcelinaya, ayaa dhacdada Wardhiigley ku tilmaamay “iskuday dil abaabulan” oo lagu 
bartilmaameedsanayo hoggaamiyeyaasha mucaaradka, waxaanay dalbadeen baadhitaan 
madaxbannaan iyo in sharciga la horkeeno danbiilayaasha oo dhan. 

Haddii mudaharaadyada ay ku baaqeen MSS ay  qabsoomaan 27 Sebteenber, 
loogana jawaabo in gacan bir ah lagu qabto,  waxaa ka dhalan kara xasilooni darro 
weyn. Wararka sheegaya in ay dowladdu khamiistii magaalada Muqdisho gaysay 
gaadiidka gaashaaman iyo ciidammo aad u hubeysan – iyada oo ciidammo la dhigay 
waddooyinka gala guryaha ay deggenyihiin madaxda mucaaradku  –  ayaa sii kordhisay 
cabsida laga qabo in ay mar kale dhacaan gacankahadal siyaasadeed. Mucaaradku waxa 
ay hore u muujiyeen in haddii la soo weeraro ay awood u leeyihiin abaabulka ciidan 
beeleed hubaysan – waa xaalad looga tusaale qaadan karo dhacdooyinkii 2021, oo ay ku 
dhowaatay in ay dagaallo sokeeye ka dhacaan caasimadda Muqdisho. Isku dhacyayada 
siyaasadeed ee guduhu waxa ay fursad siinayaan kooxaha xagjirka ah, waxaanay 
wiiqayaan guulihii waaweynaa ee ay ciidamada dowladdu ka soo hooyeen dagaalka al-
Shabaab iyo Daacish.

Tubta Horusocodka 

Soomaaliya weli waxa ay haysataa fursad ay kaga fogaan karto meertadii xasilooni 
darrada soo noqnoqota. Haddaba, si taas looga gaashaanto, waa in la qaado 
tallaabooyinkaan soo socda:  

•	 Xiisadda oo loo dejiyo si degdeg ah: Ciidamada amnigu waa in ay ogolaadaan 
mudaaharaadyo nabadda ah, oo ah xuquuq dastuuri ah, waana in ay ka fogaadaan 
in ay awood ciidan oo dilaa ah u adeegsadaan mudaharaadayaasha ama madaxda 
siyaasadda. Dhanka kale, kooxaha mucaaradka ah waa in ay ka fogaadaan kicinta 
dadweynaha, waana in dhaqdhaqaaqyadooda si dhow ula kaashadaan hay’adaha 
amniga.

•	 Wadahadallo doorasho oo lagu kalsoonaan karo: DFS waa in ay joojisaa in ay si 
iskeed ah doorashada u qaabeysato, waana in ay gogol u fidisaa madaxda dowlad 
goboleedyada, xisbiyada mucaaradka, iyo bulshada rayidka ah, si ay uga wada 
xaajoodaan hirgalinta hannaan doorasho oo shaqayn kara 2026. Nooc kasta oo 
lagu heshiiyaa waa in uu buuxiyo shuruudaha ugu hooseeya oo ay ku jiraan, 
laakiin aan ku koobnayn, ka fogaanshayaha ku noqoshada qaabkii ay u dhacday 
doorashadii u dambaysay, taas oo keentay musuqmaasuq baahsan iyo nidaam  
khiyaano ku dhisan oo ay ku tagrifaleen madaxda federaalka iyo kuwa dowlad 
goboladyaduba. Waxaa intaa dheer, waa in hammi kasta oo ku dhisan rabitaanka 
doorasho qof iyo cod ah lagu xidhaa halbeegyo cadcad (amniga, tirakoobka 
dadweynaha, loojistikada) iyo wakhti macquul ah, halkii ay ka noqon lahayd mid 
lagu xalaaleysto muddo-korodhsi.

•	 Daahfurnaanta Dhulka Dadweynaha: waa in la soo bandhigaa dhammaan 
dhulalkii dhowaan la iibiyey; waa in la joojiyo iibabka lagu muransan yahay; waa 
in soo celinta ama iibinta hantida dadweynaha loo maro nidaam sharci ah, sida 
sharciga iibka qaranka.

•	 Dhexdhexaadin Madaxbannaan, marka Loo Baahdo: Bulshada Rayidka ah 
ee Soomaaliyeed, Odayaal la ixtiraamayo, iyo - haddii ismari waagu sii jiro – 
saaxiibada caalamka, ayaa gacan ka gaysan karta dhexdhexaadinta iyo hubinta 
rabshadaha.

•	 Ilaalinta Guulaha Amniga: Ciidamada la dagaalanka argagixisadu waa in ay ka 
fogaadaan siyaasadda gudaha; Amniga Muqdisho ee soo hagaagaya waa in aan 
halis loo gelin dano siyaasadeed oo muddo gaaban.

Gunaanad

Madaxda Soomaaliya way garanayaan halka ay na geyneyso nin-toocsiga iyo 
cabudhinta siyaasaddu- mucaarad iyo muxaafidba way u soo joogeen. Madaxweyne 
Xasan oo markii uu mucaaradka ahaa ku doodayay isxakamaynta iyo wada-hadalka, 
waxa maanta laga rabaa xikmaddii waa gaas. Madax deggen iyo wadar-ogol dhab ah, 
ayaa ah dariiqa keliya ee lagaga hortagi karo qalalaase doorasho oo danbe, taas oo 
lagu ilaalin karo guulaha amniga, laguna adkayn karo dimoqraadiyada Soomaaliya ee 
nugul. 

